
Səfir Morninqstar:   İlk növbədə sizə dərin təşəkkürümü bildirirəm, Rektor 

Hacıyev. Bu gün burada olmaqdan çox məmnunam. Yəqin ki, mən çıxışıma bu 

sözlərlə başlamalıyam, “Salam, her vaktınız keyir, necesiz” [Alqışlar]. 

   

Sizinlə görüşdən əvvəl mən böyük məmnuniyyətlə rektorla görüşdüm və əlbəttə 

ki, sizin burada, İqtisad Universitetində gördüyünüz işlər xoş təsir bağışlayır. 

Rektor, mənim uzun tərcümeyi-halımı nəzərdən keçirdiyinizə görə sizə təşəkkür 

edirəm, lakin burada ancaq bir şey əksini tapır, o da ki, mənim qoca olmağımdır. 

[Gülüş].    

 

Bilirəm ki, bu universitetin bir çox tələbələri Birləşmiş Ştatlarda mübadilə 

proqramlarında iştirak etmişlər və eyni zamanda universitet çoxsaylı Fulbrayt 

tələbələrini və İngilis Dilinin Tədrisi üzrə elmi işçiləri də, qəbul etmişdir. 

Buradakı qrupdan soruşum, sizlərdən neçə nəfəri Birləşmiş Ştatlarda proqramlarda 

iştirak edib? Kim? Bir neçə əlləri görürəm. Ümid edirəm ki, gələcəkdə daha çox 

olacaqdır.    

 

Mənim bugünkü çıxışım kifayət qədər qısa olacaqdır və mən əsasən iqtisadi 

məsələlərə diqqət ayıracağam, lakin ondan sonra sizi maraqlandıran istənilən 

mövzuda suallarınızı mənə verə bilərsiniz, istər iqtisadi, siyasi məsələlərlə bağlı, 

seçkilərlə, Dağlıq Qarabağla əlaqədar – bilmək istədiyiniz hər bir sahədə.   

 

İlk növbədə qeyd edim ki, Birləşmiş Ştatların Azərbaycanla olan əlaqələrində üç 

əsas sütun vardır. Bu gün bizim toxunacağımız, ən azı mənim çıxışımda qeyd 

edəcəyim məsələlər, enerji təhlükəsizliyi və iqtisadiyyatın diversifikasiyası; 

demokratiya və insan haqları məsələləri ikitərəfli əlaqələrdə böyük əhəmiyyət kəsb 

edir və əlbəttə ki, özündə Dağlıq Qarabağ, terrorçuluğa qarşı mübarizə, 

Əfqanıstanda əməkdaşlıq və digər məsələləri ehtiva edən təhlükəsizlik sahəsindəki 

əməkdaşlıq. Bütün bu məsələlərə böyük məmnuniyyətlə sual və cavab bölməsində 

toxunacağam. Çıxışımın giriş bölməsində isə mən daha çox bizim Azərbaycanda 

iqtisadi islahatların və inkişafın dəstəklənməsi səylərimizə toxunmaq istəyirəm.     

 

Bildiyiniz kimi, biz enerji təhlükəsizliyini dəstəkləməklə Azərbaycanın güclü 

tərəfdaşı olmuşuq və bunu davam etdirəcəyik. Biz 90-cı illərdən indiyə qədər 

bütün bu fəaliyyətlərdə yaxından iştirak etmişik. Biz Şah Dəniz 2 Layihəsini çox 

fəal şəkildə dəstəkləyirik. Biz tərəqqinin əldə olunduğuna inanırıq və ümidvarıq 

ki, Şah Dənizlə bağlı bu ilin sonuna qədər investisiya barədə yekun qərar qəbul 

ediləcəkdir. Bu barədə bir qədər sonra daha ətraflı qeyd edəcəyəm.      

 

Mən vurğulamaq istərdim ki, Birləşmiş Ştatların Azərbaycanda iqtisadi sahədəki 

maraqları təkcə enerji təhlükəsizliyi ilə məhdudlaşmır. Biz tamamilə həlledici 

əhəmiyyət kəsb edən bir fəaliyyətin, uzun-müddətli iqtisadi sabitliyin təmin 

olunması üçün Azərbaycan iqtisadiyyatının diversifikasiya olunmasında 

Azərbaycana kömək etməyə hər zaman hazırıq.   

 

Bizim həyata keçirdiyimiz fəaliyyətlərə misal olaraq qeyd edim ki, USAİD, 

Azərbaycanda kənd təsərrüfatı sahəsində biznes qruplarının formalaşdırılmasında 

çox fəal olmuşdur. Biz bunun həqiqətən də əhəmiyyətli olduğunu düşünürük, 

çünki bir çox azərbaycanlının, xüsusən də, regionlarda yaşayanların dolanışığı 

kənd təsərrüfatından asılıdır və hökumət də, kənd təsərrüfatını əsas inkişaf 

sektorlarından biri kimi müəyyənləşdirmişdir.      

 

Hesab edirəm ki, bu Azərbaycan üçün əsas ixrac sahəsi ola bilər. Qeyd etməliyəm 

ki, mən heç bir yerdə, heç vaxt Azərbaycanda olduğu qədər dadlı meyvə və tərəvəz 

görməmişəm. [Alqışlar]. 

 

Hesab edirəm ki, bu da, bir məsələnin ortaya çıxmasına səbəb olur. Ümid edirəm 

ki, ixrac üçün lazımlı olan qida emalı sənayesi Azərbaycanda inkişaf etdikcə, 

Azərbaycan kənd təsərrüfatı məhsullarının inanılmaz keyfiyyətini qoruyub 

saxlamağa müvəffəq olacaqdır.  

 

Digər əhəmiyyətli sahə daşınma sektorudur və biz, Bakı və Birləşmiş Ştatlar 

arasında birbaşa uçuşların açılması istiqamətində Azərbaycanın səylərini yaxından 

dəstəkləyirik və hazırda Azərbaycan hökuməti ilə açıq səma sazişini sıx səkildə 

müzakirə edirik. Hazırda Azərbaycan Hava Yollarının Birləşmiş Ştatlara uçuşlar 

həyata keçirməsinə imkan verəcək sertifikatların əldə olunması prosesini həyata 

keçiririk.   

 

Azərbaycan eyni zamanda Mərkəzi və Cənubi Asiyanın Avropa ilə birləşdirilməsi 

məqsədi daşıyan Yeni İpək Yolu Təşəbbüsündə də, əsas rol oynayır və bu, hava, 

dəmir yolu və dəniz vasitəsilə həyata keçiriləcəkdir. Biz eyni zamanda 

informasiya, kommunikasiya və texnologiya sahələrində də, birgə çalışırıq. 

Bilirəm ki, Rektor Hacıyevin sələfi bu sahədə nazir vəzifəsini tutan nazir Abbasov 

olmuşdur. 2012-ci ildə biz Azərbaycan hökuməti və nazir Abbasovla informasiya, 

kommunikasiya və texnologiya sahəsində əməkdaşlıq memorandumunu 

imzalamışıq. Biz bu əhəmiyyətli sahədə daha çox köməklik göstərməyin yollarını 

araşdırırıq.      

 

Əlavə edim ki, “Azerspace-1” peykinin və çox güman ki, gələcəkdə yaranacaq 

“Azerspace-2” telekommunikasiya peykinin dəstəklənməsi məqsədilə ABŞ-ın 

Ticarət və İnkişaf Agentliyi tərəfindən texniki-iqtisadi əsaslandırma təhlili 

aparılmışdır.    

 

Biz, Azərbaycanın ÜTT-yə üzvlüyü prosesini də, yaxından dəstəkləyirik. Rektorun 

otağından çıxıb bu otağa gələrkən ÜTT oxu zalı diqqətimi cəlb etdi. Gördüyünüz 

kimi, mən diqqətliyəm.   

 

Rektor Hacıyev:  Bu yaxınlarda oranı açacağıq -- 

 

Səfir Morninqstar:  Çox yaxşı.   

 

Biz hesab edirik ki, ÜTT-yə üzvlük burada biznes mühitinin yaxşılaşdırılması və 

hərtərəfli və rəqabət qabiliyyətli, xüsusi vurğulamaq istərdim ki, rəqabət 

qabiliyyətli özəl sektorun güclənməsi üçün əsasdır. Son nəticədə qeyri-enerji 

iqtisadiyyatı artan rəqabət və sahibkarlıq sinfinin inkişafı vasitəsilə 

təkmilləşəcəkdir, müvafiq olaraq biznes, hökumətin hədsiz müdaxiləsi və yaxud 

böyük şirkətlərin inhisarçı fəaliyyəti olmadan inkişaf edə biləcəkdir. ÜTT-yə 

üzvlük bu cür önəmli hədəflərin reallaşmasına kömək edəcəkdir.     

 

Bilirəm ki, müəyyən problemlər vardır. Məsələn, kənd təsərrüfatına ayrılan 

subsidiyalar və ÜTT-yə üzv olduqdan sonra bu subsidiyaların necə olacağı ilə 

bağlı narahatlıqlar kimi  problemlər vardır. Bütün bunlar danışıqların tərkib 

hissəsidir. ÜTT-yə üzvlük prosesinin tərkib hissəsi olan keçid dövrləri vardır və 

bütün bunların üzərində işləmək olar. İşçi qrupu yəqin ki, dekabr və yaxud yanvar 

ayında danışıqlar aparacaqdır. Biz ÜTT-yə üzvlük prosesinin dəstəklənməsi üçün 

İqtisadiyyat və Sənaye Nazirliyinə əhəmiyyətli texniki dəstək göstəririk.      

 

Qısa olaraq əlavə edim ki, bu ayın sonunda ABŞ şirkətlərinin təmsil olunduğu 

ticarət nümayəndə heyəti bura səfər edəcəkdir və vurğulamaq istərdim ki, bizim 

tələbələr və professor-müəllim heyəti üçün həyata keçirdiyimiz bir çox təhsil 

mübadilə proqramlarımız vardır və biz ümid edirik ki, sizlər də, bu kimi 

fəaliyyətlərdən, o cümlədən bir qədər əvvəlki görüşdə Rektor Hacıyevin də, qeyd 

etdiyi distant təhsildən faydalana biləcəksiniz. Düşünürəm ki, distant təhsil 

getdikcə daha çox əhəmiyyət kəsb edəcəkdir, çünki bu çox səmərəli və əlverişlidir, 

lakin bununla bərabər biz sizlərin bir çoxunun Birləşmiş Ştatlara səfər edəcəyinə 

də, ümid edirik.     

 

Hesab edirəm ki, çıxışımı burada yekunlaşdırım və gəlin suallar və qeydlər 

bölməsinə keçək, bu iqtisadiyyat universiteti olsa da, iqtisadiyyatla 

məhdudlaşmayan istənilən sahədə suallarınızı verə bilərsiniz. Bilirəm ki, sizi bir 

çox sahələr maraqlandırır və Birləşmiş Ştatlar və Azərbaycan arasındakı istənilən 

məsələ ilə bağlı məmnuniyyətlə sizin suallarınızı cavablandırmağa hazıram.   

 

Utanmayın. Mən uzun illər dərs keçmişəm, ona görə də, sizə də suallar verə 

bilərəm. [Gülüş].  

 

Sual:  [Tərcüməçi vasitəsilə].  Biz sizi Sovet İttifaqının süqutundan bəri dünyanın 

çox böyük diplomatlarından biri kimi tanıyırıq. Mən sizin fikrinizi bilmək 

istərdim. İstərdim ki, diplomatiya sahəsində iqtisadiyyatın yeri, mövqeyi və rolu 

barəsində ətraflı qeyd edəsiniz.    

 

Səfir Morninqstar:  Əlbəttə ki, mən ümumi cavab verə bilərəm. Dünya 

səhnəsində iqtisadiyyat getdikcə daha çox əhəmiyyətli rol oynayır. Əgər kimsə 

bunun sübutunu görmək istəyirsə sadəcə 2008-ci ilə nəzər salmağı kifayətdir, 

iqtisadi böhranın təsiri və iqtisadi böhranın dünyanın bir yerindən digərinə 

yayılması. Aydındır ki, iqtisadiyyatın böyük rol oynadığı sahələrdən biri enerji 

sektorudur. Neft və qazın rolu, eləcə də neft və qaz qiymətlərinin dünya 

iqtisadiyyatına olan təsiri. Biz bu haqda uzun-uzadı danışa bilərik.   

 

Düşünürəm ki, hüquq, siyasi kurs və siyasətin qarşılıqlı əlaqəsi üzrə dərs keçdiyim 

dövrdə də, önəmli olan əlbəttə ki, iqtisadiyyatdır, eyni zamanda hüquq, 

iqtisadiyyat, siyasi kurs və siyasətin qarşılıqlı əlaqəsi mövzusunda da, dərs keçmək 

olar, çünki onlar hər zaman bir-biri ilə əlaqəlidir.    

 

Gəlin son dövrün bir misalına nəzər salaq, İranın nüvə proqramı və onun iqtisadi 

sanksiyalarla olan əlaqəsi, bütün bunların iqtisadi siyasətlə bağlı müxtəlif 

məsələlərlə olan bağlılığı, bunun İrana olan təsiri, bunun siyasətlə olan bağlılığı, 

siyasi məsələlərlə olan əlaqəsi, bunun sanksiya siyasəti ilə əlaqədar olan hüquqi 

məsələlərlə olan əlaqəsi.    

 

Hesab edirəm ki, kifayət qədər qeyd etdim, aydındır ki, bu çox əhəmiyyətlidir.  

 

Sual:  Sabahınız xeyir. Mənim adım Nuranə Qasımovadır, mən FLEX 

məzunuyam. Mən ABŞ və Azərbaycan universitetlərinin mübadilə proqramları 

haqqında öyrənmək istərdim. Birləşmiş Ştatlarda mən öyrəndim ki, bir çox 

tələbələr Avropaya getməyə hazırlaşır, lakin kiminsə Azərbaycana gəldiyini  

eşitmədim. Biz bu universitetlər arasındakı mübadilə proqramları haqqında daha 

ətraflı öyrənmək istərdik.    

 

Səfir Morninqstar: Bir neçə məqama toxunacağam.  

 

İlk növbədə qeyd edim ki, bizim ictimaiyyətlə əlaqələr şöbəsinin üç nümayəndəsi 

bu gün buradadır – Stefan Quis, Gülçin və Sədaqət, onlar xüsusi proqramlar üzrə 

mütəxəssislərdir. Əgər kiminsə xüsusi proqramlar haqqında sualı varsa görüşdən 

sonra onlarla danışa bilərsiniz və eyni zamanda bizim internet səhifəmiz vasitəsilə 

səfirlikdəki ABŞ-da təhsil üzrə məsləhətçi ilə də, əlaqə saxlaya bilərsiniz. Qısa 

olaraq bəzi məqamlara toxunmaq istərdim.   

 

Hər şeydən əvvəl mən mübadilə proqramlarını çox bəyənirəm. 1990-cı illərdə 

bizim keçmiş Sovet İttifaqı ölkələrində həyata keçirdiyimiz bütün proqramlara 

mən nəzarət edirdim və mənim yeganə ən sevimli proqramım FLEX proqramı idi, 

həmin dövrdə bu proqram onu ilk dəfə təsis etmiş Senator Bil Bredlinin şərəfinə 

Bredli Proqramı adlanırdı. Qısa olaraq qeyd edim ki, mənim FLEX proqramını və 

eləcə də, digərlərini sevməyimin səbəbi odur ki, bu, gənc tələbələrə Birləşmiş 

Ştatlara getmək, orada ailədə yaşamaq, Birləşmiş Ştatların təhsili ilə tanış olmaq 

və filmlərdə, televiziyada və mətbuatda yayılan stereotiplərin əksinə olaraq əslində 

ABŞ-ın necə olduğunu öyrənmək imkanı verir. Sizin kimi insanlar geri qayıdır və 

bundan sonra sizin ailəniz, dostlarınız, tələbə yoldaşlarınız, iş həyatındakı 

həmkarlarınız, onların hamısı sizin təcrübənizdən faydalana bilir.     

 

Bizim eyni zamanda mühüm universitet proqramlarımız da vardır və biz daha çox 

insanın bundan yararlanmasını təşviq edirik. Mən anlayıram ki, bu cür proqramlar 

vasitəsilə Birləşmiş Ştatlara getmək bir qədər çətindir. Uzaqdır və hökumət 

tərəfindən tam maliyyələşdirilmədiyi halda daha bahalı olur. Avropa daha 

yaxındır. Türkiyə daha yaxındır. Bununla belə biz nə qədər çox tələbənin 

Birləşmiş Ştatlara getməsini təşviq edə bilsək bu bir o qədər yaxşıdır.   

 

Sonda sizin əsas sualınız olan Azərbaycanla mübadilə proqramlarına qayıtmaq 

istərdim. Biz də, bunun çox vacib olduğunu düşünürük. Biz Fulbrayt proqramının 

artırılması, amerikalı tələbələrin – müstəqil tələbələrin, eləcə də dil tələbələrinin – 

və eyni zamanda daha çox tədqiqatçının bura gəlməsi istiqamətində Azərbaycan 

hökuməti ilə birgə çalışırıq.     

 

Düşünmürəm ki, nə zamansa Azərbaycana gələn amerikalıların sayı Amerikaya 

gedən azərbaycanlıların sayı qədər çox olsun, lakin biz bu sayı daha da 

artırmalıyıq ki, ABŞ xalqı Azərbaycanı daha yaxşı tanısın.  

 

Sual:  İlk növbədə sizə təşəkkür etmək istəyirəm. Mən SUSİ proqramının 

iştirakçısı olmuşam. Bu, dövlət siyasəti və hökumətin liderliyi mövzusunda qısa 

yay akademik kurs idi, eləcə də, proqram çərçivəsində bizə sosial liderlik dərsləri 

də, keçirildi. Mən həqiqətən də, böyük amerikan təcrübəsi qazandım. Qısa vaxt 

ərzində biz Boston və Nyu Yorka da, səfər etdik.    

 

Səfir Morninqstar:  Mən də Bostondanam, buyurun— 

 

Sual:  Bəli. Bu yalnız bir gün çəkdi. Buna baxmayaraq bizdə dərin təəssürat 

yaratdı və biz Massaçusetsin Senatoru Stan Rozenberqlə görüşdük. Bu doğurdan 

da, çox maraqlı idi. Sadəcə sizə təşəkkür etmək istəyirəm.  

Səfir Morninqstar:  Minnətdaram, ümid edirəm ki, sizlərin çoxunun belə bir 

imkanı olacaqdır.  

 

Sual:  [Tərcüməçi vasitəsilə].  Mənim iki sualım var. Birincisi, siz Azərbaycanın 

yerini harada görürsünüz və yaxud sizcə Azərbaycan hara məxsusdur, Avrasiya 

İttifaqına qoşulmalıdır, yəni Gömrük İttifaqına yoxsa Avro-Atlantik İttifaqa?  

 

İkinci sualım odur ki, iki ölkə arasındakı qarşılıqlı əlaqələrlə bağlı 907-ci 

Düzəlişin müsbət və mənfi tərəflərini və yaxud əlverişli və ya əlverişsiz cəhətlərini 

nədə görürsünüz? Sizcə bu düzəlişin ləğv edilməsinin, aradan qaldırılmasının 

vaxtı deyilmi?     

 

Səfir Morninqstar:  Suallar getdikcə çətinləşir, ancaq bu yaxşıdır.   

 

İlk növbədə mən Azərbaycanın Avro-Atlantik məkana inteqrasiya etməsi və yaxud 

Avrasiya Gömrük İttifaqına qoşulması sualına cavab verə bilmərəm, çünki mənim 

nə düşündüyümün əhəmiyyəti yoxdur. Aydındır ki, biz Azərbaycanın Qərb 

yönümlü olmasını istəyirik. Bu, Rusiya ilə kiminsə udub-uduzması anlamına gələn 

bir oyun deyildir.     

 

Hesab edirəm ki, ən vacib məqam odur ki, Azərbaycan müstəqil və suveren 

ölkədir. Son 20 ildə bizim Azərbaycanla münasibətlərimizin əsas səbəbi bu 

müstəqillik və suverenliyin qorunub saxlanılmasına kömək etmək olmuşdur. Ona 

görə də, sizin soruşduğunuz məsələ ilə bağlı qərarları yalnız Azərbaycan özü qəbul 

edə bilər.    

 

Bizim müxbirimiz görürəm orada qeydlər aparır.  [Gülüş]. 

 

Siz 907-ci Düzəlişlə bağlı sual verdiniz. İlk növbədə qeyd edim ki, 907-ci Düzəliş 

və 907-ci Düzəlişlə bağlı hərəkət etmək əlbəttə ki, bizim Konqresin işidir. Bu 

Konqresə aid ola bir məsələdir. Administrasiya bununla bağlı hər il olduğu kimi 

yalnız dayandırma barədə qərar qəbul edə bilər, başqa heç bir şey edə bilməz. 

Əlbəttə ki, mənim işimin bir hissəsi və düşünürəm ki, Birləşmiş Ştatların 

Azərbaycanla olan əlaqələrinin bir hissəsi elə 907-ci Düzəlişin şərtləri altında 

Azərbaycanda bacardığımız qədər daha çox iş görməkdir və bunun böyük bir 

hissəsi hər il müvəqqəti olaraq dayandırılır.       

 

907-ci Düzəlişin təsiri əsasən hərbi sahə, Azərbaycana hərbi avadanlığın satışı ilə 

bağlıdır. Biz, 907-ci Düzəlişin hüquqi tələbləri çərçivəsində hərbi əməkdaşlıq 

sahəsində bacardığımız qədər fəaliyyət göstəririk. Hesab edirəm ki, bizim hazırda 

əməkdaşlıq etdiyimiz və əməkdaşlığı davam etdirdiyimiz mühüm sahələr vardır, 

dəniz təhlükəsizliyi və terrorçuluğa qarşı mübarizə kimi sahələr.      

 

Sual:  Sizi yenidən görmək xoşdur. Mənim iki sualım vardır. Biri iqtisadiyyat, 

digər isə siyasətlə bağlıdır. Mən hazırda Birləşmiş Ştatların hətta ÜDM-dən daha 

çox olan xarici borcları haqqında soruşmaq istəyirəm. Bu çox təhlükəli 

situasiyadır və təkcə Amerikada deyil, eyni zamanda dünyada böyük defolta səbəb 

ola bilər, bu barədə sizin fikirlərinizi bilmək istərdim.   

 

İkinci sualımı isə istərdim ki, bir qədər yumor hissi ilə qəbul edəsiniz. İstifadə 

olunan qurğuların əksəriyyəti “Apple”a məxsusdur. “iPhone” ların son nəsli isə 

barmaq izi ilə mühafizə olunur. Sizcə mən arxayın ola bilərəmmi ki, Amerikada 

haradasa mənim barmaq izim olan sənəd yoxdur və mənim şəxsi həyatım mühafizə 

olunur? Təşəkkür edirəm.    

 

Səfir Morninqstar:  Əvvəlcə asan suala cavab verim. Xarici borcla bağlı. Bəli, 

bizim böyük xarici borcumuz vardır və biz bunun üzərində işləməliyik. Sizi əmin 

edə bilərəm ki, bizim iqtisadiyyatımız sürətlə inkişaf etməkdə davam edir və 

əslində 2008-ci ilin böhranından sonra əhəmiyyətli dərəcədə inkişaf etmişdir. İndi 

isə hər iki tərəf, Konqres və administrasiya nəhayət ki, bir araya gəlməli və bu 

borcun azalmasına kömək edəcək büdcə planını təklif etməlidirlər.    

 

İkinci suala gəlincə isə, əvvəldə də, qeyd etdiyim kimi mən qocalmışam. Bunun 

da, nəticəsi odur ki, mən müəyyən dərəcədə texnoloji cəhətdən məhdudam. Ona 

görə də, bu kimi şeylərin heç birini başa düşmürəm. Buna baxmayaq sizi arxayın 

edə bilərəm ki, sizin barmaq izləriniz Birləşmiş Ştatlarda heç kəsi maraqlandırmır. 

Ona gör də, mən narahat olmazdım.  

 

Rektor Hacıyev:  Məncə Səfir ona kompliment deyilməsini istəyir, çünki bir neçə 

dəfə özünü qoca adlandırdı. O heç də, qoca deyil. Məncə insanlar yaşla 



 9 

qocalmırlar. Bu daha çox ruhla bağlı olan məsələdir. Cavan yaşlarda da, kifayət 

qədər qoca olmaq olar. Lakin siz ruhən cavansınız, ona görə də, özünüzə qarşı bu 

qədər sərt olmayın.  

 

Səfir Morninqstar:  Mən bunu zarafatla deyirəm və bəzən bundan bir bəhanə 

kimi də, istifadə edirəm. Əslində mənim xanımım da, təsdiq edə bilər ki, mən 18 

yaşıma çatdım və ondan sonra dayandım. [Gülüş]. Buna baxmayaraq mən 

texnoloji cəhətdən məhdudam.   

 

Sual:  Cənab Səfir, ilk növbədə verdiyiniz cavablara və ən son məlumatlara görə 

sizə təşəkkür edirəm.  

 

Mənim sualım əsasən iqtisadiyyatın rolu ilə bağlıdır. Təsəvvür edək ki, bütün türk 

dilli ölkələrin güclü, əsas iqtisadi birliyi vardır və bu barədə sizin fikrinizi bilmək 

istərdim. Birləşmiş Ştatlar bu birliklə hansı əlaqələr qurmaq istərdi?     

 

Səfir Morninqstar:  Sizin sualınız ondan ibarətdir ki, türk dilli ölkələr arasında 

iqtisadi birliyin olmasına bizim münasibətimiz necə olardı. İndiki məqamda 

bununla bağlı bizim müəyyən olunmuş siyasətimizin olması haqda məlumatım 

yoxdur və mən bu sahəyə məsul deyiləm. Buna baxmayaraq bu haqda fikrimi deyə 

bilərəm.    

 

Əslində Birləşmiş Ştatlar dünyada azad ticarət zonalarının yaradılmasını hər 

zaman dəstəkləmişdir. Məncə şeytan detallarda gizlənir, lakin əminəm ki, əgər bir 

qrup ölkələr digər ölkələrin maraqlarını nəzərə alan, Birləşmiş Ştatlar kimi digər 

ölkələrin mənafeyinə zərər vurmayan azad ticarət zonası və yaxud gömrük ittifaqı 

yaradarlarsa bu halda güman edirəm ki, biz bunu dəstəkləyərik.   

 

ÜTT-ın azad ticarət zonaları və gömrük ittifaqları ilə bağlı bəzi çox sərt qaydaları 

vardır. ÜTT-yə qoşulmağın faydalarından biri də, ÜTT qaydalarına əməl etməklə 

bunun həyata keçirilməsi istiqamətində yol xəritəsinin təmin olunması ola bilər.  

 

Sual:  İlk növbədə sizi universitetimizdə görmək xoşdur. Mənim bir sualım var. 

Sualım belədir, siz bizim ölkəmiz və ABŞ arasındakı demokratiyada hər hansı 

problemlər görürsünüzmü?   

Səfir Morninqstar:  Güman edirəm ki, bu məndən bizim seçkilər haqqında nə 

düşündüyümüzü nəzakətli formada soruşmağın bir yoludur. [Alqışlar].  

 

Əvvəldə də, qeyd etdiyim kimi və qəti şəkildə inanıram ki, demokratiya və insan 

haqları ilə bağlı məsələlər Birləşmiş Ştatlar və Azərbaycan arasındakı əlaqələrin 

bir hissəsidir. Bir neçə il bundan əvvəl Hillari Klinton burada olarkən demişdir ki, 

bizim ən güclü əlaqələrimiz ən demokratik ölkələrlədir. Bu baxımdan demokratiya 

və insan haqları sahəsi hər zaman bizim əlaqələrimizin bir hissəsi olacaqdır, lakin 

bu əlaqələrimizin bir hissəsidir və bizim birgə çalışmalı olduğumuz digər 

məsələlər də, vardır.     

 

Mən inanıram ki, biz demokratiya və insan haqları göstəricilərinin daha da inkişaf 

etdirilməsi sahəsində Azərbaycan hökuməti ilə yaxından işləməyə davam edəcəyik 

və bu və eləcədə də, əvvəldə qeyd etdiyim digər məsələlər müzakirə mövzusu 

olmağa davam edəcəkdir.   

 

Düşünürəm ki, seçkilərlə bağlı biz artıq öz fikrimizi aydın şəkildə bəyan etmişik 

və biz eyni zamanda bəyan etmişik ki, biz seçkinin nəticələrini sual altına almırıq. 

Biz seçki prosesinin, eləcə də demokratik prosesin təkmilləşdirilməsi 

istiqamətində Azərbaycanla işləməyə davam edəcəyik. Biz eyni zamanda qeyd 

etdiyimiz və həlledici əhəmiyyət kəsb edən bütün digər məsələlər üzərində də, 

çalışacağıq. Əminəm ki, sizlərin əksəriyyəti Prezident Obamanın Prezident 

Əliyevə göndərdiyi məktubdan xəbərdardır, bu məktub mətbuatda, bizim internet 

səhifəmizdə, eləcə də prezidentin internet səhifəsində dərc edilmişdir.  

 

Rektor Hacıyev:  Xahiş edirəm suallarınızı qısa formada verəsiniz. Səfirin vaxtı 

məhduddur.  

 

Sual:  Salam. Mənim adım Lalə Baxşəliyevadır. Mən sizin dövlət nazirlərinin 

telefon danışıqlarının qeydə alınmasına olan münasibətinizi bilmək istərdim.  

 

Səfir Morninqstar:  Mən bu sahədə mütəxəssis deyiləm.  

 

Rektor Hacıyev:  O, daha çox Azərbaycanla bağlı maraqlanır, bizim 

danışıqlarımıza qulaq asılır, yoxsa yox.  

Səfir Morninqstar:  Mən əvvəldə qeyd etdiklərimə qayıtmaq istərdim. Əlbəttə ki, 

bütün bu Snouden məsələsi böyük təəssüf doğurur. Düşünmürəm ki, burada 

kiminsə narahat ola biləcəyi bir məsələ vardır. Bu çox mürəkkəb bir məsələdir və 

bunun cavabı da, asan deyildir.   

 

Sual:  Cənab Morninqstar, mənim adım Zaman Qəmbərovdur və mən siyasət və 

iqtisadiyyat mövzularından kənarlaşmaq istəyirəm. Mən sizdən Azərbaycan xalqı 

haqqında soruşmaq istəyirəm. Güman edirəm ki, siz bizim insanlarla münasibətdə 

çox vaxt keçirmişsiniz və sizcə Azərbaycan və Amerika xalqları arasında hansı 

fərqli xüsusiyyətlər vardır.  

 

Səfir Morninqstar:  Mən belə deyərdim. Aydındır ki, Birləşmiş Ştatlar və 

Azərbaycan arasında fərqli xüsusiyyətlər vardır. Fərqli tarixlər, fərqli 

mədəniyyətlər vardır, lakin eyni zamanda çoxlu ortaq məqamlar da, vardır.  

 

Qeyd edim ki, mənim xanımım və mən Azərbaycanda çox gözəl bir təcrübə 

yaşamışıq. Mən 18 il Azərbaycana səfər etmişəm, lakin son 15 ay və ya daha çox 

müddət burada yaşamaqla mən həqiqətən də, Azərbaycan və Azərbaycan xalqı 

haqqında yaxından öyrənirəm.     

 

Azərbaycanlıların mehribanlığı və qonaqpərvərliyi çox gözəldir. [Alqışlar]. Biz 

xüsusilə regionlara etdiyimiz bir çox səfərlərdən zövq almışıq. Biz Azərbaycanın 

ən azı 14 və ya 15 şəhərinə səfər etmişik. Bu yaxınlarda biz Göyçayda keçirilən 

Nar Bayramında iştirak etdik və bu çox gözəl idi. Mən narı çox sevirəm və 

bayramda təqdim olunan nar və nardan hazırlanmış müxtəlif məhsul çeşidlərinin 

bu qədər gözəl olacağına inana bilməzdim.   

 

Digər bir məqam odur ki, əvvəllər mən Azərbaycanla yaxından tanış deyildim, 

çünki səfir olmazdan əvvəl mən yalnız Bakıya səfər edirdim və ölkənin nə qədər 

gözəl olduğunu bilmirdim. Bu son dərəcə gözəl ölkədir və düşünürəm ki, turizm 

bu ölkədə əsas sahələrdən biri ola bilər. Hesab edirəm ki, Azərbaycan turizmin 

insanlar üçün daha da, asanlaşdırılmasına diqqət yetirməlidir.   

 

Sual:  Salam Cənab Səfir. Mənim sizə bəzi suallarım vardır. Onlardan biri budur 

ki, Birləşmiş Ştatlar həqiqətən də, super səviyyəli ölkədir, məni siyasi məsələlər 

maraqlandırır və bilirəm ki, siz buna yaxşı cavablar verirsiniz. Mənim sualım odur 

ki, xahiş edirəm məni yanlış anlamayın, sadəcə maraqlıdır, deyək ki, ABŞ 

hökumətində ən stressli vəzifə ABŞ Prezidentidir. Sizin işiniz daha çox stresslidir, 

yoxsa yox? Hansı formada?   

 

Səfir Morninqstar:  Siz soruşursunuz ki, mənim işim ABŞ Prezidentinin işindən 

daha çox stresslidirmi?  

 

Tərcüməçi:  Yəni hansı məqamlarda daha çox stressli olur. 

 

Səfir Morninqstar:  Bu sualı çox güman ki, mənim xanımıma verməlisiniz, çünki 

mənim nə zaman yaxşı əhval-ruhiyyədə olub-olmadığımı o daha yaxşı deyə bilər.  

 

Bu suala cavab vermək çətindir, çünki düşünürəm ki, ümumilikdə bizim çox gözəl 

əlaqələrimiz vardır, Azərbaycanla çox yaxşı əlaqələrimiz vardır, lakin bizim 

müəyyən vaxtlarda bir-birimizlə razılaşmadığımız hallar da, olur. Bəzən bu 

müəyyən stress yaradır. Buna baxmayaraq mən uzun illərdir ki, -- yenə qoca 

olduğumu demək istəmirəm, lakin uzun illərdir ki, çalışıram və buna görə də 

stresslə yaşamağı bacarıram.    

 

Sual:  İlk öncə sizi burada görməyimizə şadıq. Mənim sualım Dağlıq Qarabağla 

bağlıdır. Bizim böyük problemimiz vardır. Azərbaycan hər zaman Qarabağı azad 

etməyə hazırdır. Mənim sualım hər il Dağlıq Qarabağın maliyyələşdirilməsi ilə 

bağlıdır. Azərbaycanda bir milyondan çox qaçqın vardır. Bu Azərbaycanın 

[eşidilmir] çatmağa önəmli roluna [eşidilmir] haqq qazandırır.                             

 

[Tərcüməçi vasitəsilə].  – ABŞ Konqresi Dağlıq Qarabağ icmasına maliyyə 

yardımı ayırır, lakin bu icmaya çatdırılmır. Bu yardımın Azərbaycana ayrılması 

daha ədalətli olmazdımı və yaxud Azərbaycanın bu vəsaitin paylanmasına nəzarət 

etməsi?  

 

Səfir Morninqstar:  İcazənizlə ilk növbədə Dağlıq Qarabağ bölgəsinə ayrılan 

yardımla əlaqədar cavab verim, mən uzun illər bu məsələ ilə məşğul olmuşam, 

çünki 90-cı illərdə mən bizim bütün yardım proqramlarımıza cavabdeh şəxs idim. 

Bu, Konqresin səlahiyyətində olan bir məsələdir və biz yalnız humanitar yardım 

göstəririk. Geniş anlamda böyük miqdarda dollardan söhbət getmir.  

Düşünürdüm ki, siz məndən ümumilikdə Dağlıq Qarabağla bağlı soruşacaqsınız və 

kiminsə mənə bu sualı verəcəyini gözləyirdim. Əgər siz verməsəydiniz, mən 

özümə Dağlıq Qarabağla bağlı sual verəcəkdim və deyəcəkdim ki, Səfir 

Morninqstar siz Dağlıq Qarabağ və oradakı məsələ barəsində nə düşünürsünüz?   

 

Mən bu sualı özümə verdim və cavab verirəm.  

 

İlk növbədə qeyd edim ki, burada Azərbaycanda olmaqla, mən bütövlükdə Dağlıq 

Qarabağ məsələsinin bütün azərbaycanlılar üçün nə qədər ağrılı olduğunu 

öyrəndim. Azərbaycan daxilində bir sıra məsələlərdə fikir ayrılıqları ola bilər, 

onlardan bəzilərini siz də qeyd etdiniz, lakin tam əminliklə bildirirəm ki, 

azərbaycanlıların böyük əksəriyyəti, bəlkə də, 99 faizi Dağlıq Qarabağ 

məsələsində həmfikirdirlər. Mən 20 il keçməsinə baxmayaraq hələ də, məsələnin 

həll edilməməyinə görə Azərbaycan xalqının məyusluğunu anlayıram.   

 

Azərbaycanda səfər etdiyim bir çox yerlərdə, hətta küçədə belə, bir sualla 

qarşılaşıram, nə üçün Birləşmiş Ştatlar Dağlıq Qarabağ problemini həll edə bilmir? 

Sizi əmin edirəm ki, əgər bu o dərəcədə asan olsaydı biz bunu çoxdan həll 

etmişdik.   

 

Hətta yadımdadır ki, 90-cı illərin sonlarında bizim o vaxtkı Dövlət Katibi Madlen 

Olbrayt Prezident Əliyev və Prezident Köçəryanla Dövlət Departamentinin 

yeddinci mərtəbəsindəki bir otaqda görüşmüşdü və o zaman onlar təklikdə bu 

məsələni aydınlaşdırmağa çalışırdılar. Biz onların yaxınlaşdığını düşünürdük, 

lakin onlar buna nail ola bilmədilər.    

 

Bildiyiniz kimi son 20 ildə biz Minsk Qrupunda yaxından iştirak etmişik və 

onların əllərindən gələn səyləri göstərməsinə baxmayaraq hələ də, həll 

edilməmişdir. Biz Minsk Qrupu ilə birgə çalışaraq əlimizdən gələni etməyə və həll 

yolunun tapılmasına köməklik göstərməyə davam edəcəyik.  

 

Hesab edirəm ki, problemlərdən biri də ondan ibarətdir ki, həm Azərbaycan, həm 

də, Ermənistan böyük güclərin və xüsusilə də, Birləşmiş Ştatların bu problemi həll 

etməsini gözləyir. Kaş ki, bizim əlimizdə sehrli bir çubuq olardı və bir anın 

içərisində bunu həll edə bilərdik, lakin bizim belə bir sehrli çubuğumuz yoxdur. 

Burada bir çox maraqlar, o cümlədən digər qonşuların da, maraqları vardır.   

Düşünürəm ki, bunu yalnız əsas ölkələrin, yəni Azərbaycan və Ermənistanın 

iştirakı ilə həll etmək mümkündür və hər bir ölkənin lideri qərara gəlməlidir ki, 

bunu qəti şəkildə və birdəfəlik həll etmək lazımdır.   

 

Ümid edirəm ki, hər iki prezident çox yaxın zamanda görüşəcəkdir, əslində güman 

edirəm ki, növbəti həftə. Ümidvaram ki, hər iki prezident birlikdə qəti şəkildə 

qərara gələcəklər ki, bunu birdəfəlik həll etmək lazımdır və həll yoluna nail olmaq 

istiqamətində konkret məsələlər üzərində çalışacaqlar.  

 

Sizi əmin edə bilərəm ki, əgər liderlər bunun həll olunması barədə qərara gəlsələr 

Minsk Qrupundan, xüsusən də, Birləşmiş Ştatlardan və Birləşmiş Ştatların ən 

yüksək səviyyələrindən böyük dəstək veriləcəkdir.  

 

Mən bunun nə qədər ağrılı olduğunu bilirəm və şəxsən mən də, sizlər kimi bunun 

tez bir zamanda həll olunacağına yalnız ümid edə bilərəm. Uzun illər ərzində bu 

çox çətin olmuşdur.  

 

Rektor Hacıyev:  Hətta əgər hər iki tərəf razılaşsa belə, həll yolu sual altındadır. 

Əslində münaqişənin iki tərəfi vardır və əgər bu tərəflər razılığa gəlsələr münaqişə 

bir günün içində həll olunar. Bizim gəldiyimiz nəticə ondan ibarətdir ki, dünyanın 

super güclərinin bu münaqişədə böyük maraqları vardır. Hər iki tərəfin razılığa 

gəlməsi kifayət etmir, həmin maraqlar da, qorunmalıdır.  İstənilən halda ədalət 

bizim tərəfimizdədir. Bu terrorçular bizim doğma torpaqlarımızdadırlar. Tez və ya 

gec biz onları istənilən yolla geri qaytaracağıq. (Tələbələrə müraciət edir). Siz 

onları geri qaytaracaqsınız. [Alqışlar]. 

 

Səfir Morninqstar:  Mən sizin dediklərinizi anlayıram. Sizinlə razıyam ki, böyük 

güclərin maraqları vardır. Yalnız onu deyə bilərəm ki, əgər tərəflər həll yolunda 

güclü mövqe göstərsələr, o zaman böyük dövlətlər buna cavab verməli olacaqlar.   

 

Sual:  [Tərcüməçi vasitəsilə].  Mən Səfirə arzularımı ifadə etməklə başlamaq 

istərdim. Siz bir sıra regionlara səfərlər etdiyinizi qeyd etdiniz. Arzu edirəm ki, 

sizin buradakı fəaliyyətiniz dövründə biz Qarabağ ərazisini geri qaytaraq və siz də 

ora səfər edəsiniz və orada yaşayan insanlarla ünsiyyətdə olasınız. Azərbaycanın 

ən yaxşı adət və ənənəsi Qarabağdadır. [Alqışlar]. 

Səfir Morninqstar:  İnşallah. Mən bunu çox arzu edirəm. Düşünürəm ki, bunun 

baş verməsi çox gözəl olardı.  

 

Sual:  [Tərcüməçi vasitəsilə].  Birləşmiş Ştatlar və İran arasında əlaqələrin bərpa 

olunması barədə mətbuatda yazılar dərc olunur və sualım ondan ibarətdir ki, 

bunun Azərbaycan və yaxud Türkiyəyə hansı təsiri ola bilər və yaxud olacaqdır?  

 

Səfir Morninqstar:  Kaş ki, sizin sualınıza həqiqətən də, cavab vermək imkanım 

olardı. Mən bilmirəm. Biz hələ ki, bilmirik. Əlbəttə ki, İran tərəfindən yeni bir 

açıqlığın olduğu görünür, ümid edirəm ki, bu müəyyən nəticələrə gətirəcəkdir. 

İndidən nə isə demək çox tezdir. Biz yalnız ümid edə bilərik ki, bütün bu 

problemlər, xüsusən də, nüvə problemi öz həllini tapacaqdır.    

 

Sual:  Salam Səfir. Mən bu universitetdə Fulbrayt proqramının təqaüdçüsüyəm. 

Gəldiyinizə görə çox sağ olun.   

 

Burada olduğum müddətdə insanların daha çox Qərb yönümlü olmaqda, ABŞ-

Qərbi Avropa məkanının bir hissəsi olmaqda maraqlı olduqlarını müşahidə 

etmişəm, lakin onlar eyni zamanda qonşuları, xüsusilə də, şimaldakı qonşuları 

tərəfindən çoxlu təzyiqlərlə üzləşirlər. Maraqlıdır, ölkənin güclənməsi, bizim 

sahənin bir hissəsinə çevrilməsi üçün biz nə edə bilərik, ABŞ nə edə bilər.    

 

Səfir Morninqstar:  İlk növbədə Azərbaycana gəldiyinizə görə sizə təşəkkür 

edirəm. Əmin ki, burada olan hər bir kəs sizin burada olmağınızı qiymətləndirir.  

 

Sizin sualınıza gəldikdə, bəzi insanlar dünyanın bu bölgəsinin böyük bir oyun 

olduğunu düşünür, lakin biz burada kiminsə udub-uduzması anlamına gələn bir 

oyun olduğunu düşünmürük. Rusiya Azərbaycanın qonşusudur. Uzun tarixi 

əlaqələr mövcuddur. Azərbaycan və İran qonşudur. Azərbaycan hər iki ölkə ilə 

olan əlaqələrini davam etdirməlidir. Əvvəldə qeyd etdiyim fikri vurğulamaq 

istəyirəm. Birləşmiş Ştatlar üçün vacib olan Azərbaycanın öz müstəqilliyini və 

suverenliyini qoruyub saxlamasıdır və ona öz qərarlarını qəbul etməyə imkan 

verilməsidir. Biz Azərbaycana özünün müstəqilliyini və suverenliyini qoruyub 

saxlamağa dəstək verməyə davam edəcəyik. Biz Azərbaycana bu müstəqilliyin və 

suverenliyin qorunub saxlanılmasını təmin edəcək məsələlərdə yardım 

göstərməklə daha çox kömək edə bilərik. Bura, Azərbaycana öz iqtisadiyyatını 

inkişaf etdirməyə və iqtisadi cəhətdən mümkün olduğu qədər güclənməyə 

köməklik göstərmək istiqamətində Azərbaycanla birgə çalışmaq daxildir. Bura, 

geosiyasi məsələlərdə Azərbaycanla birgə çalışmağı və Dağlıq Qarabağ 

məsələsində yaxından iştirakımızı davam etdirmək daxildir. Bura eyni zamanda 

demokratiya və insan haqları sahəsində Azərbaycanla işləmək də daxildir, çünki 

məhz bu, son nəticədə ölkədə uzun-müddətli sabitliyin qorunub saxlanılmasına 

kömək edəcəkdir.            

 

Sual:  Mənim adım Nicat Həşimovdur. Mən burda magistratura tələbəsiyəm. 

Mənim sualım daha çox iqtisadi mövzu, əslində valyuta siyasəti ilə bağlıdır. Son 

illərdə ABŞ-da belə bir ehtimallar vardır ki, Avropanın valyutası bir gün yox olub 

gedəcəkdir, aradan çıxacaqdır. Bu haqda siz nə düşünürsünüz? Sizcə gələcəkdə bu 

irəliyə doğru inkişaf edəcəkdir, yoxsa yox?    

 

Səfir Morninqstar:  Yəni dollar aradan çıxacaqdır -- 

 

Sual:  Avro aradan çıxacaqdır və dollar dünya bazarında yeganə güclü valyutaya 

çevriləcəkdir.  

 

Səfir Morninqstar:  Bu məncə indiyə qədər mənə verilən ən çətin sualdır. Mən 

iqtisadçı deyiləm və ona görə də bu suala dəqiq cavab verə bilməyəcəyəm. Yalnız 

onu deyə bilərəm ki, mən ABŞ iqtisadiyyatına tam arxayınam və dollar hər zaman 

çox önəmli ehtiyat valyuta olacaqdır. Aydındır ki, son bir neçə ildə avropalıların 

çox çətin problemləri olmuşdur, xüsusən də, son beş ildə. Onların tərəqqi əldə 

etdikləri görünür. İnanıram ki, avro öz mövcudluğunu qoruyub saxlayacaqdır və 

Avropanın maliyyə cəhətdən güclü ölkələri bunu təmin edəcəklər. Yenə də, qeyd 

edim ki, mən ixtisasca iqtisadçı deyiləm və bununla bağlı əlavə nə isə deyə 

bilmərəm.             

 

Təşəkkür edirəm.  Çox gözəl suallar idi. 

 

# # # # 

 


